MOCIÓN que presenta diante do PLENO da CORPORACIÓN 

o Grupo Municipal de DEMOCRACIA PROGRESISTA GALEGA 

Sobor do chamado Plan Galicia

Exposición de motivos:

¿Pero houbo algunha vez un Plan Galicia? ¿Cando? ¿Onde ou en que se materializou? O único Plan Galicia que temos coñecido é o da desatención cando non a marxinación secular desta Terra nosa. 

E na nosa opinión (e esperamos crear a plataforma política axeitada pra defender e conseguir que se admitan criterios coma este na Xunta de Galicia primeiro e no Goberno de España despois), España ten unha débeda histórica con Galicia: a xerada por milleiros e milleiros de galegos que se viron forzados a abandonar o seu País pra busca-la subsistencia lonxe da súa Terra, e que máis tarde contribuíron a erguer as economías galega e española cos cartos e os coñecementos que conquistaron na nosa dolorosísima diáspora.

Mais, por falar dos últimos tempos, ten habido unha acción de gran relevancia iniciada e executada en boa parte polo goberno socialista de D. Felipe González, e que foi rematada, por certo, moitísimo despois do debido, polo goberno do PP. Referímonos como é obvio da construcción das dúas autovías que nos unen co resto de España.

Agora estamos a falar dun compromiso, aínda que pola falla de continuidade do goberno do PP en España non ten pasado dunha declaración de intencións, tamén de gran relevancia, o mal chamado Plan Galicia,  que ven de ser aceptado de xeito xenérico polo novo Presidente do Goberno de España, D. José Luis Rodríguez Zapatero, no seu discurso de investidura.

¿Por qué dicimos o mal chamado Plan Galicia? Pois é ben simple: porque marxina á maior concentración de poboación, de industria e de servicios de Galicia: porque marxina á Área Metropolitana de Vigo.

Como galego non deixo de alegrarme pola previsión de investimentos que presuntamente se van facer noutros lugares da nosa Terra, eso si, sempre que respondan a criterios de racionalidade do gasto público, porque os imos pagar tódolos galegos e tódolos españois. 

E dende logo non responde a criterios de racionalidade do investimento o feito de que se estea a contemplar a posíbel implantación de dous grandes novos portos, un a carón do outro: estou a falar dos portos previstos pra A Coruña e pra Ferrol. 

Porque a lóxica máis elemental recomenda que se faga un só gran porto na mesma zona. E por certo, no lugar que se estime máis conveniente en base a dous criterios: á racionalidade dos tráficos, e mais á axuda ó desenvolvemento e á mellor vertebración económica e social da zona onde se implante.

Agora ben, anque o criterio de investimento máis aséptico podería estar baseado en criterios de proporcionalidade, poderíamos entender un Plan con outro tipo de previsións racionais de investimentos económicos. Por exemplo se se manexasen criterios de solidariedade, como sería un Plan que fose concibido pra axudar a equilibrar as rendas da Galicia interior coas da Galicia da costa. Ou con criterios de eficacia, como podería ser o de facer investimentos onde máis rapidamente se producise unha gran creación de emprego en Galicia, e por certo que neste caso sería en Vigo en primeirísimo lugar...

Mais, ¿a que criterios responde o mal chamado Plan Galicia, con dilapidos económicos previstos coma os de facer xuntos os dous grandes portos antes amentados, ó tempo que se contempla un nulo investimento na área de Vigo: ¿quen fala en serio dun Plan Galicia? ¡Non existe! En todo caso poderían chamarlle: “Plan Galicia agás Vigo e maila súa área”.

Coido que por esa mala concepción, un slogan tan agradable coma o de “Plan Galicia” está contaminado, e se eu tivese responsabilidades gobernamentais cambiaría os contidos dese Plan, por suposto, e ó mesmo tempo o nome, pra que non se pensase que o resultado era a mesma mala cousa...

Chegados a este punto coidamos que os vigueses debemos ser quen de unírmonos pra reclamar investimentos concretos, que segundo nós deberían ser realizados na área das infraestructuras, como por exemplo na Alta Velocidade cunha saída sur que contemple conexións con Citroén e mailo porto, nun Plan de Crecemento Portuario, ou de mellora do Litoral Vigués, na execución inmediata do Plan do Aeroporto, no Metrotrén etc.

Coidamos que é un bo momento pra convocar ó CES de xeito que, nese amplo marco de representación social, se produzan as reflexións e as definicións que logo debería aprobar un Pleno Extraordinario da Corporación con ese único e transcendental contido.

Consonte co antedito propoñemos:

1.- Convocar ó CES pra que defina os contidos dos investimentos relativos á área de Vigo que o Goberno de España debería incluír no chamado Plan Galicia.

2.- De seguido convocar un Pleno Extraordinario pra aprobarmos:

     2.1.- Pedirlle ó Goberno de España que analice o chamado Plan Galicia e o modifique pra aplicar criterios de racionalidade social e eficacia no investimento do gasto público.

     2.2.- Que se inclúan no chamado Plan Galicia os investimentos que axuden ó desenvolvemento económico e social da área de Vigo definidos polo CES.

En Vigo, a 29 de Abril do ano 2004.

Polo Grupo Municipal de

 Democracia Progresista Galega
Manoel Soto Ferreiro

Portavoz


